
ABSTRAK

Probematika yang berkaitan dengan tuduhan bahwa ulama Asha’irah tidak menerima
dan tidak berhujjah dengan akhbar al-Ahad dalam ilmu akidah dan mereka telah
mendahulukan akal ke atas al-naql (al-Quran dan al-Sunnah) kerana mengikuti
manhaj aliran yang sesat seperti al-Mu'tazilah dan al-Jahmiyyah. Senario ini
menunjukkan bahawa ulama Ashairah menyelisihi manhaj ulama salaf dalam
berinteraksi dengan sumber rujukan Islam yang penting dalam permasalahan akidah
iaitu berhujjah dengan al-hadith dan mendahulukannya ke atas akal. Oleh itu, kajian
ini adalah bertujuan untuk menjelaskan kedudukan sebenar kehujjahan akhbar al-
Ahad di sisi ulama Ashd’irah dalam permasalahan akidah secara amnya dan
permasalahan al-Sam'iyyat secara khususnya. Perbahasan al-Sam’iyyat dipilih kerana
ia adalah perbahasan akidah yang kerap kali disentuh dalam al-hadith bermula
daripada kematian sehinggalah memasuki syurga atau neraka seperti perbahasan
berkaitan azab kubur, al-Hawd, al-Mizan dan al-Sirat. Perkara-perkara ini telah
disebutkan dalam al-Quran secara umum dan kemudiannya telah diperincikan dalam
al-hadith. Kajian ini telah memilih al-Sirat sebagai contoh kajian kerana terdapat
perbezaan pendapat dalam kalangan ulama berkaitan status hadith al-Sirat dan
makna al-Sivat itu sendiri. Kajian ini mendapati bahawa para ulama Asha’irah, secara
umumnya, berhujjah dengan akhbar al-Ahad dalam permasalah akidah terutamanya
permasalahan al-Sam'iyyat dan tidaklah sebagaimana yang didakwa oleh sebahagian
pihak. Kajian ini juga mendapati bahawa amat penting untuk mengetahui status
sesuatu hadith dari sudut al-Ilm dan al-Zhan untuk menyempitkan jurang
perselisithan antara aliran-aliran dalam Islam.

